
USAİD 50 illik nailiyyətlərini qeyd edir 
 
BAKI, 3 noyabr 2011-ci il – Bu gün ABŞ-ın Beynəlxalq İnkişaf Agentliyi (USAİD) öz 50-ci 
ildönümünü qeyd edir. USAİD-in yaranma tarixi İkinci Dünya Müharibəsindən sonra 
Avropanın yenidən qurulmasına dair Marşal Planından və Prezident Trumanın 
administrasiyasının Dördüncü Bənd Proqramından başlayır. 4 sentyabr 1961-ci il tarixdə 
Konqres Xarici Yardım Aktını qəbul etdi. Həmin akt iqtisadi yardım proqramlarını idarə 
etmək üçün agentliyin yaradılmasını nəzərdə tutmuşdur və 3 noyabr 1961-ci il tarixdə 
Prezident Con F. Kennedi USAİD-i təsis etdi. 
 
ABŞ hökumətinin xarici yardım təşkilatı olaraq USAİD-in əsas diqqəti uzunmüddətli 
iqtisadi və sosial inkişafa yönəlib. USAİD-in proqramları kənd təsərrüfatı və ticarət, 
qlobal səhiyyə, demokratiya və humanitar yardıma dəstək göstərir. 
 
50 illik tarixi boyu USAİD öz mandatını həyata keçirmək üçün dünyanın müxtəlif ölkələri 
və yerli icmaları ilə işləmişdir. ABŞ-ın xarici yardım proqramlarının uzun və seçilən 
nailiyyətlər siyahısı vardır. 
 
USAİD-in proqramları vasitəsilə Banqladeşdə işlənib hazırlanmış ucuz və asanlıqla 
həyata keçirilən oral rehidratasiya terapiyası dünyada on milyonlarla həyatları xilas 
etməyə kömək etmişdir. ABŞ-ın sponsorluğu ilə keçirilmiş kənd təsərrüfatı tətqiqatı 
Hindistanda “Yaşıl İnqilaba” səbəb olmuşdur. Kənd təsərrüfatı texnologiyaları və 
təcrübələri sahəsindəki bu irəliləyişlər kənd təsərrüfatında məhsuldarlığın və istehsalın 
bəşər tarixində ən kəskin artımı ilə nəticələnmişdir və bununla da, Hindistan və 
Banqladeş kimi ölkələr ərzaqla özlərini təmin edə bilmişlər. İnkişaf edən ölkələrdə körpə 
və uşaq ölüm halları 50% azalmışdır. Dünyada milyonlarla sahibkar (çoxları qadın 
olmaqla) USAİD-in dəstəyi ilə kiçik bizneslərini qurmuş və ya yaxşılaşdırmışdır. USAİD-
in immunizasiya proqramları vasitəsilə hər il 3 milyondan artıq həyat xilas edilir. USAİD-
in səhiyyə proqramlarının birbaşa nəticəsi olaraq 50 milyondan artıq cütlüklər ailə 
planlaşdırılmasından istifadə edir. Bunlar yalnız federal büdcənin iqtisadi və humanitar 
yardıma ayrılmış bir faizinin bir hissəsinin nail olduğu bir neçə misaldır. 
 
Bu gün USAİD ənənəvi yardım agentliyindən müasir inkişaf müəssisəsinə çevrilməkdədir 
və inkişaf edən dünyada tərəqqini və təhlükəsizliyi irəliləmək üçün innovativ, səmərəli və 
nəticələrə əsaslanmış həll yollarına sərmayalar edir. Biz daha az xərclərlə mənalı 
nəticələr əldə etmək üçün innovativ strategiyaları tətbiq edirik. 
 
Gələcəyi Qidalandır (Feed the Future), Qlobal Səhiyyə Təşəbbüsü və Demokratiya və 
İdarəetmənin Gücləndirilməsi USAİD-in hal-hazırki başlıca təşəbbüsləridir. Gələcəyi 
Qidalandır təşəbbüsünün əsas məqsədi yoxsulluğu və qida çatışmazlığını azaltmaqdır. 
Yaxın beş il ərzində həmin təşəbbüs ehtiyacı olan 18 milyon qadın, uşaq və ailə 
üzvlərinə - əksəriyyəti kiçik fermer olmaqla – aclıqdan və yoxsulluqdan qurtulmaq üçün 



 

yardım göstərəcək. Qlobal Səhiyyə Təşəbbüsü vasitəsilə altı il ərzində ABŞ 
gücləndirilmiş səhiyyə sistemləri vasitəsilə səhiyyədə daha yaxşı nəticələri əldə etmək 
üçün tərəfdaş ölkələrə 63 milyard ABŞ dolları sərmayə edəcək. Burada xüsusi diqqət 
infeksion xəstəliklərlə müabrizə etməklə və keyfiyyətli səhiyyə xidmətləri göstərməklə 
qadınların, körpələrin və uşaqların sağlamlığının yaxşılaşdırılmasına yönələcək. 
Demokratiya və İdarəetmənin Gücləndirilməsi məqsədilə USAİD qısa müddət ərzində və 
əhəmiyyətli dərəcədə şəffalığı artırmaq üçün yeni açıq hökumət texnologiyalarına 
maliyyə dəstəyi göstərir. 
 
Azərbaycanda USAİD ölkənin və xalqın həyatına müsbət və davamlı dəyişiklikləri 
gətirməyə kömək etməyə çalışır. Bu gün USAİD-in Azərbaycandakı missiyası iqtisadi 
inkişaf, demokratiya və idarəetmə, habelə səhiyyə sahələrində 15-dən çox proqramlara 
dəstək göstərir. Azərbaycan müstəqillik əldə etdiyi vaxtdan USAİD 300 milyon ABŞ 
dollarından artıq dəyərdə maliyyə yardımı və texniki dəstək göstərmişdir. USAİD 
proqramları Azərbaycan hökuməti, qeyri-hökumət təşkilatları, biznes dairələri və yerli 
icmalarla əməkdaşlıq edərək qanunları təkmilləşdirməyə, insan və siyasi hüquqları 
təşviq etməyə, vətəndaşların müxtəlif proseslərdə iştirakını artırmağa, yeni iş yerlərini 
açmağa, gəlirləri artırmağa, habelə Azərbaycan xalqının sağlamlığını və həyat 
keyfiyyətini yaxşılaşdırmağa kömək etməyə çalışır.  
 
«USAİD-in Azərbaycandakı missiyasında çalışan bütün kişi və qadınların adınan 
Azərbaycan xalqına tərəfdaşlığa və dosltuğa görə təşəkkürümüzü bildirmək istəyirəm. 
İqtisadiyyat, demokratiya və səhiyyədə inkişafı davamlı olaraq dəstəkləmək üçün USAİD 
Azərbaycan hökuməti və Azərbaycan xalqı ilə birgə çalışmaqda davam edəcək», deyə 
USAİD-in Azərbaycandakı missiyasının direktoru Maykl Qrin qeyd etmişdir. 
 
 

 
 

 
USAID haqqında daha geniş məlumat üçün, USAID təşkilatının İctimaiyyətlə əlaqələr üzrə 
əməkdaşı Vüqar Nağıyev ilə, email vasitəsilə (vnaghiyev@usaid.gov), və ya telefonla (+994 12) 
498 18 35 əlaqə saxlamağınız xahiş olunur. 


